
MEKANIZIËM 
PËR 
VERIFIKIMIN E PËRFSHRIJES SË REKOMANDIMEVE TË KËSHILLIT KONSULTATIV

1. KONTEKSTI LIGJOR
Referuar Ligjit nr.9000, datë 30.1.2003, “Për organizimin dhe funksionimin e Këshillit të Ministrave”, dhe të VKM-së nr. 584, datë 28.8.2003 “Për miratimin e rregullores së Këshillit të Ministrave”, ndryshuar dhe VKM-së nr.710, datë 20.11.2024 “Për bazën e të dhënave shtetërore-sistemi i menaxhimit të informacionit e-aktet” procesi ligjvënës, kur propozues i nismës ligjore është Këshilli i Ministrave[footnoteRef:1], ndahet në dy nivele kryesore:  [1:  Neni 81 i Kushteturës: “Të drejtën për të propozuar ligje e ka Këshilli i Ministrave, çdo deputet, si dhe 20 mijë zgjedhës”; neni 102 pika 2: “Këshilli i Ministrave merr vendime me propozim të Kryeministrit ose të ministrit përkatës”, pika 5 “Këshilli i Ministrave nxjerr vendime dhe udhëzime”.] 

(i) niveli politik-vendimmarrës, Kryeministri dhe ministrat në mbledhjen e Këshillit të Ministrave; dhe 
(ii) niveli teknik-procedural, ku përfshihen strukturat e ministrive, institucione në varësi të Këshillit të Ministrave, institucionet mendimdhënëse, Sekretari i Përgjithshëm dhe aparati i Kryeministrisë.

Të drejtën e propozimit e gëzojnë: Kryeministri dhe çdo ministër brenda fushës së përgjegjësisë shtetërore që mbulon, ndërsa Kryeministri mund ta ushtrojë në çdo rast, sidomos kur nisma nuk i përket asnjë ministrie. Kur projektakti prek më shumë se një fushë përgjegjësie ministrore, nisma ushtrohet bashkërisht nga ministrat përkatës. Sa më sipër vërteton se procesi nuk është vetëm vertikal, nga një ministri te Këshilli i Ministrave, por edhe horizontal, me bashkëpropozim dhe bashkërendim ndërministror.

Puna për projektaktet strukturohet fillimisht përmes programit analitik të projektakteve (PPAP) që miratohet në fund të çdo viti kalendarit me vlefshmëri për vitin pasardhës. Gjithashtu, Këshilli i Ministrave zbaton edhe Planin Kombëtar të Integrimit që përmban listën e akteve që duhen përafruar në përputhje me agendën e integrimit. Të dyja këto akte miratohen me vendim të Këshillit të Ministrave. 

Procesi i hartimit të nismës ka disa hallka dhe nënkupton ndërveprim dhe koodinim midis ministrisë propozuese dhe institucioneve mendimdhënëse. Referuar VKM nr.244/2024 “Për mënyrën e organizimit dhe funksionimit të Këshillit Konsultativ të Qeverisjes Qendrore me Vetëqeverisjen Vendore„ Këshilli Konsultativ është një forum mendimdhënës për ato nisma që prekin funksionet dhe/ose kompetencat e deleguara pushtetit vendor si dhe interesat e tij. Pika 19 e VKM-së parashikon se institucioni propozues nuk vijon procedurën e miratimit të projektaktit pa marrë më parë mendimin/komentet/sugjerimet e Këshillit. Pra, kjo nënkupton detyrim për tu konsultuar para miratimit. Kryerja e këtij procesi konsultues, si rregull, pasqyrohet në relacionin shpjegues, në versionin e konsoliduar; më tej, relacioni duhet t’i referohet rekomandimeve dhe t’i japë atyre përgjigje (pranuar, pjesërisht pranuar ose refuzuar) duke shpjeguar arsyen ‘përse’.  

Për të lehtësuar punën dhe ndërveprimin midis ministrive të linjës, institucioneve në varësi të Këshillit të Ministrave si dhe aparatit të Kryeministrisë është krijuar një infrastrukturë elektronike (bazë të dhënash shtetërore) që formalizon procesin në mënyrë digjitale e quajtur e-akte. Qëllimi i sistemit e-akte është ruajtja, administrimi dhe përpunimi i të dhënave në formë elektronike për projektaktet dhe dokumentet shoqëruese on-line të institucioneve shtetërore, duke i grupuar sipas linjës hierarkike të miratimit të tyre. Ky sistem lejon gjurmimin e versioneve të aktit dhe të dokumentacionit shoqërues në të gjitha hallkat.

Lista e institucioneve dhe e organeve në sistemin e-aktet përbëhet nga ministritë dhe ministrat e shtetit, sipas përbërjes së Këshillit të Ministrave, si dhe institucionet e varësisë së tij (psh AKSHI, Kadastra, SASPAC, etj.). Lista e institucioneve të varësisë në sistemin e-aktet përcaktohet nga Sekretari i Përgjithshëm i Këshillit të Ministrave, në varësi të shkallës së përfshirjes që ato kanë për dhënien e mendimit për projektaktet. 

Ministri i Shtetit për Pushtetin Vendor është pjesë e listës së institucioneve me akses të drejtëpërdrejtë në e-akte. AMVV nuk është pjesë e kësaj liste: as në cilësinë e Sekretariatit Teknik të Këshillit Konsultativ dhe as në cilësinë e agjencisë në varësi të Ministrit të Shtetit për Pushtetin Vendor. Gjithashtu, edhe Këshilli Konsultativ midis Qeverisjes Qëndrore dhe Vendore, që është forumi kryesor i konsultimit midis dy nivele të qeverisjes, nuk është pjesë e listës dhe nuk ka akses pavarësisht se shprehet për një numër të madh nismash ligjore të Këshillit të Ministrave. Procesverbali që përmban rekomandimet e Këshillit Konsultativ, pasi nënshkruhet nga bashkëkryetarët hidhet në sistemin e-akte nga aparati i Kryeministrisë dhe jo Ministri i Shtetit për Pushtetin Vendor. Në këtë rast, Ministri i Shtetit për Pushtetin Vendor vetëm përcjell praktikën (aktin) tek aparati i Kryeministrisë. 

Teksti i aktit të miratuar nga Këshilli i Ministrave publikohet në faqen zyrtare të Këshillit të Ministrave. Relacioni shoqërues i aktit që pasqyron të gjithë rrugëtimin konsultativ të aktit dhe ndryshimet përkatëse nuk publikohet në faqen zyrtare të Këshillit të Ministrave. Nga pikëpamja e transparencës, kjo është edhe me relevante për VKM-të ose Udhëzimet që nxjerr Këshilli i Ministrave. Në ndryshim nga VKM-të, teksti dhe dokumentet shoqërues të projektligjeve[footnoteRef:2] hidhen në faqen zyrtare të Kuvendit, kur nisma është regjistruar/protokolluar në Kuvend.  [2:  Përveç relacionit shpjegues, për projektligjet në ëebsite vendoset edhe vlerësimin e ndikimit rregullator (VNR) dhe raporti për procesin e konsultimit publik] 


Aktualisht, nuk ka një mekanizëm ligjor dhe/ose administrativ që AMVV në cilësinë e Sekretariatit Teknik të gjurmojë ‘fatin’ e rekomandimeve të dhëna nga Këshilli Konsultativ. Nuk ka asnjë parashikim ligjor që detyron ministritë e linjës të raportojnë pranë Këshillit Konsultativ (AMVV) mbi rekomandimet dhe përse ato nuk janë marrë parasysh. Nga ana e tyre, ministritë (institucionet propozuese) e konsiderojnë se kanë përmbushur detyrimet e tyre ligjore me dërgimin për konsultim dhe hedhjen në sistem të versionit të konsoliduar të aktit/relacionit.
 
E vetmja mënyrë mbetet verifikimi manual për çdo akt duke krahasuar versionin e sjellë për mendim në Këshill, rekomandimet e dhëna dhe tekstin e miratuar. Gjithësesi, edhe ky krahasim i mundimshëm, prodhon një rezultat të pjesshëm, pasi nxjerr vetëm sa rekomandime janë marrë parasysh, por nuk evidenton ration (arsyen) përse rekomandimet janë (nuk) marrë parasysh. 
2. HARTËZIMI I ETAPAVE TË NISMËS LIGJORE
2.1 Etapat e nismës ligjore
Skema që tregon hap pas hapi ecurinë e nismës ligjore.
	Iniciim & hartim
	Konsultim
	Kontroll & axhendë
	Vendimmarrje



	1
Nisma
	Nisma
Kryeministri ose ministri propozon projektaktin.

	▼

	2
Planifikimi
	Planifikimi
Projektakti futet në programin analitik vjetor (PPAP) ose planin kombëtar të integrimit

	▼

	3
Vlerësimi
	Vlerësimi paraprak
Analizohet qëllimi, baza ligjore, zbatueshmëria dhe efektet financiare.

	▼

	4
Hartimi
	Hartimi
Struktura juridike dhe teknike përgatisin tekstin dhe dokumentet shoqëruese.

	▼

	5
Konsultimi
	Konsultimi
Projektakti dërgohet për mendim te ministritë / institucionet e interesuara dhe, sipas rastit, te aktorë të tjerë (OJF, dhomat). Projektligji i nënshtrohet edhe konsultimit publik nëpërmjet platformës përkatëse.

	▼

	6
Bashkërendimi
	Bashkërendimi
Reflektohen mendimet, trajtohen sugjerimet/kundërthëniet dhe plotësohet dokumentacioni.

	▼

	7
Kontrolli
	Kontrolli nga Sekretari i Përgjithshëm
Verifikohet ligjshmëria, forma, plotësia dhe përputhshmëria.

	▼

	8
Axhenda
	Rendi i ditës
Projektakti përfshihet në mbledhjen e Këshillit të Ministrave.

	▼

	9
Miratimi
	Miratimi
Këshilli i Ministrave miraton, ndryshon, shtyp ose nuk miraton projektaktin.

	▼

	10
 Publikimi
	Zbardhja, nënshkrimi dhe botimi në Fletorën Zyrtare
Sekretari i Përgjithshëm ndjek zbardhjen, nënshkrimin, shpërndarjen dhe botimin e akteve normative.


3. BOSHLLËQET LIGJORE 
3.1 Mospërfshirja e AMVV-së në cilësinë e Sekretariatit Teknik në listën e institucioneve/organeve me aksës në sistem
Referuar VKM-së nr.244/2024 Ministri i Shtetit për Pushtetin Vendor është bashkëkryetar i Këshillit Konsultativ (pika 11). Në të njëjtën kohë, Ministri duke qenë anëtar i Këshillit të Ministrave koordinon mes ministrive të linjës, aparatit të Kryeministrisë dhe Këshillit Konsultativ. 

Ai është i vetmi institucion që ka akses në platformën e-akte si përdorues i autorizuar dhe lexues. 

Nga ana tjetër AMVV në cilësinë e Sekretariatit Teknik kryen funksione administrativo-teknike duke përfshirë hedhjen e akteve në faqene e Këshillit Konsultativ, shpërndarjen e tyre në formë elektronike pranë NJVV-ve, organizimin e mbledhjeve të Këshillit, hartimin e procesverbalit të takimit (që përfshin rekomandimet), zbardhjen dhe sigurimin që akti të nënshkruhet rregullisht. Më tej, AMVV harton edhe raportin vjetor mbi aktivitetin e Këshillit Konsultativ. Pjesë e këtij raporti është edhe numri i mbledhjeve, numri i akteve të shqyrtuara nga Këshilli si dhe numri i rekomandimeve të dhëna. 

Duke qenë se AMVV nuk ka akses në e-akte dhe ministritë e linjës nuk kanë detyrim ligjor të raportojnë nëse i kanë marrë parasysh apo jo rekomandimet, analiza substanciale mbi nivelin e përfshirjes së rekomandimeve mbetet e paadresuar. Ky boshllëk ligjor mund të adresohet nëpërmjet ndërmarrjes së një nisme ligjore për ndryshimin e VKM-së nr.710, datë 20.11.2024 “Për bazën e të dhënave shtetërore-sistemi i menaxhimit të informacionit e-aktet” duke përfshirë edhe Këshillin Konsultativ (dhe AMVV-në si Sekretariat Teknik) në listën e përdoruesve të autorizuar në sistem. Përfshirja e Këshillit Konsultativ në mënyrë nominale në VKM do të forconte pozitën e Këshillit dhe nivelin e gjurmueshmërisë në kohë reale të rekomandimeve që jep ai. 

Një opsion tjetër është përfshirja e AMVV-së në cilësinë e institucionit në varësi të Ministrit të Shtetit, nëpërmjet një vendimi të Sekretarit të Përgjithshëm të Kryeministrisë duke qenë se pika 4 e VKM-së parashikon se “Lista e institucioneve të varësisë në sistemin e-aktet përcaktohet nga Sekretari i Përgjithshëm i Këshillit të Ministrave, në varësi të shkallës së përfshirjes që ato kanë për dhënien e mendimit për projektaktet”. Ky opsion është më operacional dhe efektiv në krahasim me ndërmarrjen e nismës për ndryshime në VKM. 
3.2 Mospublikimi i dokumentacionit shoqërues të projektakteve (VKM dhe Udhëzim)
Një aspekt tjetër që evidentohet është fakti që relacioni shpjegues i VKM-së ose Udhëzimit në versionin e konsoliduar (pra që përfshin të gjithë kontributin gjatë procesit të konsultimit ndërministror dhe institucional) të jetë i disponueshëm për publikun në faqen zyrtare të Këshillit të Ministrave. 
Relacioni shoqërues shpjegon pse lindi nevoja për ndërhyrje, cilat probleme synon të zgjidhë, cilat alternativa janë shqyrtuar, cilat institucione janë konsultuar, cilat komente janë marrë parasysh dhe çfarë ndikimi pritet të ketë akti në praktikë. Pa relacionin shpjegues, publiku sheh vetëm tekstin normativ përfundimtar, por jo arsyetimin që çoi në atë zgjidhje. Sa më sipër, krijon boshllëk në transparence sidomos për VKM-të, sepse ato shpesh kanë ndikim të drejtpërdrejtë në zbatimin e ligjeve, në të drejtat e qytetarëve, në funksionet/kompetencat e pushtetit vendor, në procedurat administrative dhe në mënyrën si veprojnë institucionet. Për këtë arsye, nuk duhet të ketë dallim në standardin e transparencës midis projektligjeve dhe akteve nënligjore. Transparenca lidhet me efektin e aktit, jo vetëm me formën e tij juridike.
Nëse relacionet shpjeguese të projektligjeve publikohen në faqet zyrtare/parlamentare, e njëjta logjikë duhet të vlejë edhe për VKM-të dhe udhëzimet, sepse edhe këto akte prodhojnë pasoja konkrete juridike dhe administrative. 
Sa më sipër, është evidentuar edhe në raporte të ndryshme kombetare dhe ndërkombëtare[footnoteRef:3]. Në nivel BE-je, zbatohet qasja e “better regulation” që mbështetet te vendimmarrja e hapur, transparente dhe e bazuar në prova. Komisioni Europian thekson se politikat dhe ligjet duhet të mbështeten në provat më të mira të disponueshme dhe se qytetarët e palët e interesuara duhet të kenë mundësi të kontribuojnë në procesin e politikëbërjes dhe ligjbërjes[footnoteRef:4] [3: A decade of Constitutional Laë in Albania: a call for reform, IDM 2023 https://idmalbania.org/ëp-content/uploads/dlm_uploads/2023/09/Eng-Consultation-Laë-Study.pdf; shiko gjithashtu: Public administration in Albania 2024, SIGMA/OECD https://ëëë.oecd.org/content/dam/oecd/en/publications/reports/2025/01/public-administration-in-albania-2024_9ec56245/5577d117-en.pdf]  [4:  https://commission.europa.eu/laë/laë-making-process/better-regulation_en
] 

3.3. Mosinformimi i Këshillit Konsultativ nga ana e Ministrive për (mos)përfshijen e rekomandimeve
Një boshkëll tjetër ligjor dhe administrativ lidhet me mungesën e detyrimit për të informuar Këshillin Konsultativ përse rekomandimet/sugjerimet nuk janë marrë parasysh ose janë marrë pjesërisht parasysh. VKM nr.244/2024 parashikon vetëm procesin e konsultimit, por jo mekanizmin e verifikimit të ndikimit të konsultimit. Procesi i konsultimit mbaron me përcjelljen  e procesverbalit që liston rekomandimet; ndërkohë që duhet të mbaronte me dokumentimin e trajtimit të tyre. 

3.4 Mungesa e mekanizmit formal të 'feedback-ut' mbi rekomandimet
I gjithë procesi ligjor i konsultimit të projektakteve në Këshillin Konsultativ nuk përmban asnjë parashikim për detyrimin formal për feedback mbi rekomandimet. Mekanizmi formal shkon përtej detyrimit të ministrive dhe nënkupton një proces të tërë të mirërregulluar me detyrime të qarta për institucionin përgjegjës, afatet dhe raportimin mbi gjetjet të ngjashëm me atë sipas ligjit nr.146/2014 “Për konsultimin publik”. Konsultimi publik ka procedura relativisht më të formalizuara për dokumentimin e trajtimit të komenteve (organi duhet të raportojë si ka trajtuar komentet e marra). Ndërkohë që konsultimi në Këshillin Konsultativ ka natyrë politike-institucionale dhe nuk ka mekanizëm të njëjtë force detyruese mbi trajtimin individual të çdo rekomandimi.

4. MEKANIZI I PROPOZUAR PËR VERIFIKIMIN SISTEMATIK



Mekanizmi i propozuar synon të krijojë një procedurë të brendshme të mirëstrukturuar, përmes së cilës AMVV, në cilësinë e Sekretariatit Teknik të Këshillit Konsultativ, të mund të gjurmojë nëse rekomandimet, komentet dhe sugjerimet e dhëna nga Këshilli Konsultativ janë marrë parasysh në aktet e miratuara nga Këshilli i Ministrave. Mekanizmi nuk ndryshon linjën formale të aksesit në sistemin e-aktet, por shfrytëzon rolin e Ministrit të Shtetit për Pushtetin Vendor, si institucion me akses në sistem, për t’i vënë AMVV-së në dispozicion relacionin shpjegues të konsoliduar të aktit të miratuar.

Mbi bazën e relacionit shpjegues, AMVV, në cilësinë e Sekretariatit Teknik të Këshillit Konsultativ, kryen verifikimin e trajtimit të rekomandimeve sipas një template standard. Verifikimi konsiston në krahasimin ndërmjet rekomandimeve të pasqyruara në procesverbalin e Këshillit Konsultativ, relacionit shpjegues të konsoliduar dhe tekstit përfundimtar të aktit të miratuar. Për secilin rekomandim, AMVV evidenton nëse ai është pranuar, pranuar pjesërisht, refuzuar me arsyetim, refuzuar pa arsyetim ose nuk rezulton i trajtuar.

Të dhënat e mbledhura nga ky proces administrohen nga AMVV në një regjistër elektronik të posaçëm dhe përdoren për raportimin periodik mbi ndikimin e rekomandimeve të Këshillit Konsultativ në aktet e miratuara nga Këshilli i Ministrave. Ky mekanizëm mundëson kalimin nga një proces konsultimi formal në një proces të gjurmueshëm dhe të matshëm, ku dokumentohet jo vetëm dhënia e rekomandimeve, por edhe mënyra se si ato janë trajtuar nga institucionet propozuese.

Skema më poshtë shpjegon mekanizimin. 

Cikli i plotë: konsultim – verifikim – raportim
	Këshilli Konsultativ (KK)
	AMVV
	MSHPV
	Sistemi e-akte / Këshill Ministrash



	1
	KK shqyrton projektaktin
AMVV përgatit procesverbalin (që përmban listën e rekomandimeve)
	Konsultimi


▼
	2
	Rekomandimet përcillen zyrtarisht për firmë pranë bashkëkryetarëve (Minister-Kryetar Shoqate)
Procesverbali bëhet pjesë e dokumentacionit të projektaktit përpara miratimit (hedhje në e-akte)
	Konsultimi


▼
	3
	Këshilli i Ministrave miraton projektaktin
AMVV identifikon aktin e miratuar dhe përditëson statusin (miratuar)
	Verifikim


▼
	4
	MSHPV shkarkon relacionin e konsoliduar nga e-Aktet
Si institucion me akses, MSHPV siguron dokumentin shoqërues
	 Verifikim 


▼
	5
	MSHPV ia përcjell relacionin AMVV-së
Relacioni dërgohet për qëllime verifikimi dhe raportimi


▼
	6
	AMVV verifikon trajtimin e rekomandimeve
Template standarde: rekomandim · status · arsyetim · vlerësim
	Verifikimi


▼
	7
	AMVV klasifikon rezultatin
Pranuar · pjesërisht pranuar · refuzuar me/pa arsyetim · i patrajtuar
	Verifikimi


▼
	8
	AMVV mbledh të dhëna për raportim
Sipas projektaktit · institucionit · fushës · statusit të rekomandimit


▼
	9
	AMVV raporton periodikisht
Raporti i paraqitet MSHPV-së dhe Këshillit Konsultativ
	Raportimi


▼
	10
	Këshilli Konsultativ merr feedback mbi ndikimin e rekomandimeve
Krijohet cikli i plotë: konsultim → verifikim → raportim → ↻
	Raportimi


5. KONKLUZIONE
Analiza tregon se ekziston një boshllëk i rëndësishëm ligjor në lidhje me ekzistencën e një mekanizimi të verifikimit të ndikimit real të konsultimit të pushtetit vendor. Edhe pse formalisht pushteti vendor konsultohet nëpërmjet forumit të dialogut në Këshillin Konsultativ, efektiviteti dhe ndikimi real i rekomandimeve është i pamatshëm. Zbatimi i mekanizimit të propozuar përbën hapin e parë në drejtim të verifikimit të rekomandimeve dhe ndikimit të tyre. Mekanizmi i propozuar mund të vihet në jetë pa bërë ndërhyrje ligjore. 

Një mundësi tjetër është që Sekretari i Përgjithshëm i Kryeministrisë të zgjerojë listën e institucioneve me akses tek e-akte duke shtuar AMVV-në. Kjo ndërhyrje do të shkurtonte hapat e mekanizmit të propozuar, duke i dhënë AMVV-së akses të drejtëpërdrejtë për të verifikuar në sistem se sa janë marrë parasysh rekomandimet e Këshillit Konsultativ. 

